Eit aktivt landbruk over heile landet
Dette er eit av hovudpunkta i styret sitt innspel til den nye landbruksmeldinga departementet har starta arbeidet med. Andre viktige punkt i innspelet frå Rogaland Bondelag er eit fortsatt sterkt importvern og at inntektsmålet for bøndene saman med godt fungerande velferdsordningar, må vera på eit nivå som sikrar rekruttering til næringa.
Styret i Rogaland Bondelag oppretta for kort tid sidan ei eiga arbeidsgruppe som skal vera ei støttegruppe og medspelar for styret gjennom heile perioden fram til ny landbruksmelding føreligg våren/sommaren 2011. Denne gruppa har i denne omgangen hatt eit møte og innstillinga deira vart behandla i styret nå i februar. Utgangspunkt for arbeidsgruppa var spørsmål Norges Bondelag ba om å få tilbakemeldingar på. Ved behandlinga av saka i styret slutta dei seg til arbeidsgruppa sitt forslag. Nedafor er heile innspelet gjengitt. Dette er sendt over til Norges Bondelag for å tast med i organisasjonen sitt vidare arbeid med saka.
Styret vil prioritera denne saka fortløpande og arbeidsgruppa vil også seinare verta engasjert.

Her kan du lesa heile innstillinga:

Punkt 1
Kva er målsetninga for landbruket dei neste 10 år

Landbruket må fortsatt vera ei politisk næring der ambisjonsnivået ein set må vera høgt. Viktige hovudmål må vera:

· Eit aktivt landbruk over heile landet. Trendar dei siste åra har vore at produksjonen eller deler av den forsvinn i bygder og deler av landet. Dette har gått for fort dei siste åra – ein trend som bør kraftig bremsast. Tek det først til å rakna i ei bygd, går det fort ut med resten av produksjonen.

· Eit effektivt grensevern 

· Inntektsmålet for bøndene saman med ulike godt fungerande velferdsordningar, må vera på eit nivå som sikrar rekruttering til næringa.

· Med grunnlag i ein berekraftig produksjon må ein ha ei målsetting om og minst auka produksjonen i samsvar med auke i den nasjonale befolkninga. Sjølvforsyningsgraden må betrast og landet må ha rett til å produsera mat til sin eigen befolkning.

· Måla ein set opp for norsk landbruk må vera faktabasert. Synsing og enkle vurderingar må ikkje vera grunnlag for landbrukspolitikken som skal førast.

· Meldinga må ta i vare utviklingsbonden – bonden som vil satsa på å vera bonde også om 10 år og meir. St.meld. nr 19 Om norsk landbruk og matproduksjon, har i for stor grad vore til fordel for avviklingsbonden.

· Det må fortsatt vera eit hovudmål for landbruket at det er den sjølvstendige bonden som sjølv eig og driv garden.

· Virkemidla må utformast ut frå kva mål ein har sett seg.

Oppsummering – den norske modellen må sikrast og styrkast for framtida. Svekking av modellen vil og svekka samvirket sin posisjon i marknaden.

Punkt  2
Skal landbruket ta initiativ til ein strategi for å gjera 




landbruksproduksjonen uavhengig av fossil energi innan 2030?

· Vi kan ikkje setja oss målsettingar med så dramatisk omlegging av landbruksproduksjonen utan å vita konsekvensen på det.

· Innanfor klimaarbeidet må ein ha realistiske og faktabaserte mål. Dette vil ikkje vera til hinder for å ha ambisjonar om å verta betre. 

· Det kan ikkje vera rett å arbeida for eit eige energikrinsløp som ikkje er i samsvar med resten av samfunnet.

· Bruk av anna energi fører og til CO2-utslepp i det ein nytta det.

· Landbruket er ein del av totaliteten, - reduksjonar i klimautslepp må gjerast i fellesskap med andre næringar. 

· Landbruket er totalt sett CO2 nøytralt. Utslepp av lystgass er derimot ei utfordring.

· Utfordring å få ned energiforbruket i veksthusnæringa.

· Bruk av mat til produksjon av energi er feil. 

Punkt  3
Skal produksjonsvekst vera basert på import av kraftfôr eller bruk av 

eigne areal, og korleis kan dette løysast?

· Det er ikkje mogleg å oppretthalda norsk landbruk utan import av korn. Skal ein auka matproduksjonen i landet må ein og auka importen av korn

· Normalt utgjer norsk korn 65 – 70 % av innhaldet i kraftforblandingane. Stor del av resten er importert vare for å oppnå ein kvalitet som husdyrhaldet krev. Importregimet for denne delen av kraftforet må løysast opp for å kunna utnytta det norske kornet best mogleg.

· Jordbruket i Rogaland er tufta på import av korn frå andre delar av landet og/eller utlandet.

· Basisproduksjonen av korn må vera i Norge og tilpassast produksjonen etter behov. Må kunna importera etter behov for å oppnå rett kvalitet og innhald i kraftfôret. 

· Norge bør satsa på ei fornying og utvikling av planteslaget for produksjon av konsentrert karbohydrat til kraftforproduksjonen.

Punkt 4  
Korleis kan den norske modellen styrkast

· Det må arbeidast aktivt for å oppretthalda ein stor politisk forståelse for norsk landbruk. Det må gjerast ved å oppretthalda forståelsen for landbruket ute hjå folk flest slik at politikarane må følgja opp og støtta opp om norsk landbruk. Maktar vi ikkje det vil det snart gå ut med norsk landbruk.

· Oppretthalda omsetningssystemet via samvirkeorganisasjonane er svært viktig. Dette er særs viktig i ei tid med kamp om landbruket sine eigne merke og kjedane sitt ønskje om å bruka eigne merkevarer. Dette er ein kamp om kven som skal ha størst innflytelse i varemerkedet overfor forbrukarane. Vi må ha eit regelverk som legg forholda til rette for det, skal marknadsordninga også framover vera limet som held bøndene saman.

· Bøndene og utøvarane sjølv må slå ring om elementa i den norske modellen. Dessverre er det ofte enkeltbønder som sjølv riv dette ned og næringa kan fort vera sin eigen verste fiende. Her må bøndene sjølv tenkja langsiktig. Enkelte stabbesteinar bør setjast ned her for å auka forsting for dei langsiktige elementa i saka.

· Samvirke må sjølv vera dyktige – det skapar tillit både overfor bøndene/produsentane og hjå forbrukarane.

Punkt 5
Korleis auka lønnsemda

· Strukturendring må ikkje verta svaret. Mange har satsa på det til nå, men effekten inntektsmessig har på langt nær ført til det ein har forventa. Staten har teke inn for stor del av rasjonaliseringsvinst.

· Kunnskap og lønnsemda heng saman. Kunnskap hjå bonden og hans støtteapparat må vera grunnlag for avgjersler som vert tekne på det enkelte bruket. I praksis ser ein at lønnsemda varierer mykje frå bruk til bruk. Det kan vera ulike grunnar til det, men den gode økonomien ligg ofte i detaljar i produksjonen. Desse må bønder som ligg svakt i dag, få hjelp til å finna.

· Det må vera politisk forsting og vilje til å auka inntekta til bøndene

· Produktprisen må utnyttast i det omfanget marknaden tillet det til ei kvar tid, men for dei tunge produksjonane vil det truleg vera lite å gå på.

· Importvernet må sikrast og ulike tiltak knytta opp mot det må utnyttast maksimalt for å sikra omsetnaden av norske produkt. Døme - prosenttoll på ost i staden for kr-toll.

· Reduksjon av kostnadar - både dei som er knytta til produksjonen på garden, men og reduksjon i dei mange pålagde skattar og avgifter og inntektsskatten.

Punkt  6
Korleis sikra landbruket som ei kunnskapsbasert næring?

· Det er høgare landbrukskompetanse på seniorbønder enn dei som startar som bonde i dag. Årsaka er blant anna at ungdom i dag tek seg anna utdanning, og er i anna yrke før dei startar som bonde. 

· Høgare alder på dei som startar opp som bonde i dag. Ein del av svaret for å auka kompetansen hjå dei er tilpassa utdanning på fleire nivå.

· Fylkeskommunen har ansvar for fagskuletilbodet. Fylkeskommunen kan skreddarsy tilbod ved etterspurnad. Det vil kunna gje god landbrukskompetanse.

· Fagbrev er for tilsette og innhaldet i fagbrevutdanninga er mykje forma ut frå eit samarbeid mellom partane i arbeidslivet. Bonden er sjølvstendig næringsdrivande. 

· Det bør stillast krav til minsteutdanning for å driva eige føretak i landbruket. 

· Må kunna tilby fagskule på bakgrunn av minste basisutdanning eller realkompetanse. Ein må byggja opp fagskule med inntil 2 års modulbasert utdanning. 

· Høgskuletilbodet innan landbruk må utviklast vidare. Studiet bør utviklast slik at det vert mogleg å ta ei bachelorgrad innan landbruk – t.d. bygdenæringsstudiet. 

· Ein må ha ei fagleg god rettleiingsteneste i landbruket. Rogaland Bondelag  fryktar næringa vil få problem med å rekruttera landbruksfagleg dyktige rettleiarar framover.

Punkt  7
Korleis skal Norges Bondelag arbeide for å styrkja norsk 



næringsmiddelindustri heilt fram til forbrukaren?

· Styresmaktene si rolle er å setja krav og vera premissleverandør. Næringsmiddelindustrien bør føreheld seg til dette. 

· I dag er det ulike konkurransevilkår. Samvirke er pålagt for stort samfunnsansvar i dag.

· Må ha tilnærma like konkurranseforhold mellom samvirkebedriftene og private bedrifter.

· Det må innførast kvoteauksjonar på import av råvarer

· Landbruket må utarbeida felles bransjekrav for levering av jordbruksprodukt.

